
35

Chi pêu descrive quello gran complesso

D’erboi infiniti in nûmeo e in qualitæ?

De ramme innûmerabili l'intresso

Ne-a so dispoxizion tutte variæ?

Quelle masse de fêugge ch’ëan ne-ô stesso

Verde in moddo mirabile graduæ

D-ô verde fosco fin a-ô meno pin,

Da l’olivastro fin a-ô festecchin?


36

Chi pêu descrive, replico, in poexia

Tanti erboi là disposti, come a sorte

O a mûggi e a gruppi, o in çà e in là abbrettio o in fia,

De fûsto o storto o drito o leggeo o forte,

O zoveni e de veña regaggia,

Oppù zà vegi e zà vixin ä morte,

O sottî, che i doggiavi con a man,

O drûi, che no-i mesciava l'uragan?


37

Là in somma ëan radunæ pe privilegio

I erboi ciù magnifici e ciù rari

Che son a-ô mondo nêuvo o a-ô mondo vegio,

E che o son pe bellezza scingolari,

O che nell’ûso ûmano son i megio

Pe-e reixe, e scorse e i sûghi salutari,

O pe-ô legnamme fin son ciù stimæ,

O imponenti pe-a mole e pe maestæ.


38

I erxi gh’ëan a mille in quella tæra

Con betulle e acajù sparsi e diffûsi,

E gh’ëan cö legno færo ûsoû ne-a guæra

I tamarindi destinæ a megio ûsi,

E a noxe d’india e l’ebano che a særa

A taggia pe-a mobilia ëan li confûsi

Cö fò, cö frascio, e con miggiæa de grosse

Rovee e querce scûe, gianche, giane e rosse.

